
NUM-CONSULTA: V0002-22 

ÓRGANO: SECRETARÍA XERAL TÉCNICA E DO PATRIMONIO 

DATA DE SAÍDA: 03.03.2022 

NORMATIVA: 

Artigo 16. Cinco do texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado 

polo Decreto lexislativo 1/2011, do 28 de xullo (en diante TRTCG). 

DESCRICIÓN-FEITOS: 

Do escrito de consulta dedúcese que o consultante está levando a cabo os 

trámites necesarios para a inmatriculación dun predio rústico que carece de 

dobre título e que non está inscrito no Rexistro da Propiedade, para o cal, terá 

que realizar un expediente de dominio notarial. 

CUESTIÓN FORMULADA:  

Solicita coñecer se pode aplicar ó feito impoñible derivado do expediente de 

dominio, a dedución aplicable ás transmisións de solo rústico regulada no 

artigo 16. Cinco do texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado 

polo Decreto lexislativo 1/2011, do 28 de xullo (TRTCG). 

CONTESTACIÓN COMPLETA: 

En virtude das competencias atribuídas polo apartado 2.3 do artigo 5 do 

Decreto 11/2021, do 21 de xaneiro, polo que se establece a estrutura orgánica 

da Consellería de  Facenda e Administración Pública (modificado polo Decreto 

165/2021 do 10 de decembro), indícolle que a súa consulta está relacionada 

coas seguintes disposicións legais: 

1. Artigo 7.2  C) do Texto refundido da Lei do Imposto sobre Transmisións 

Patrimoniais e Actos Xurídicos Documentados, aprobado polo Real Decreto 

Lexislativo 1/1993, do 24 de setembro (TRLITPAXD): 



2 
V0002-22 

“ 2. Consideraranse transmisións patrimoniais a efectos de liquidación e pago 

do imposto: 

(...) 

C) Os expedientes de dominio, as actas de notoriedade, as actas 

complementarias de documentos públicos a que se refire o Título VI da 

Lei Hipotecaria e as certificacións expedidas para os efectos do artigo 206 

da mesma Lei, a menos que se acredite ter satisfeito o imposto ou a 

exención ou non suxeición pola transmisión, cuxo título se supla con eles 

e polos mesmos bens que sexan obxecto duns ou outras, salvo en canto á 

prescrición cuxo prazo se computará desde a data do expediente, acta ou 

certificación.” 

2. Artigo 16. Cinco do texto refundido das disposicións legais da Comunidade 

Autónoma de Galicia en materia de tributos cedidos polo Estado, aprobado 

polo Decreto lexislativo 1/2011, do 28 de xullo (TRTCG): 

 

“Cinco. Dedución aplicable ás transmisións de solo rústico. 

Ás transmisións inter vivos de solo rústico aplicaráselles unha dedución do 

100 % da cota. Para estes efectos, entenderase como solo rústico o definido 

como tal no artigo 31 da Lei 2/2016, do 10 de febreiro, do solo de Galicia. 

No caso de que sobre o solo rústico exista unha construción que non estea 

afecta a unha explotación agraria en funcionamento, a dedución non se 

estenderá á parte da cota que corresponda co valor na base liquidable da 

devandita construción e do solo sobre o que asenta, agás que se trate de 

transmisións de predios rústicos que no prazo máximo dun ano desde que tivo 

lugar a súa adquisición se incorporen a polígonos agroforestais, proxectos de 

aldeas modelo ou agrupacións de xestión conxunta previstos na Lei 11/2021, 

do 14 de maio, de recuperación da terra agraria de Galicia, ou que xa estean 

adheridas a algún destes instrumentos. Nese caso, a dedución si comprenderá 

o valor das construcións que existan sobre os predios e do solo sobre o que 

asenten. 

No caso de incumprimento da devandita condición, a persoa beneficiaria 

deberá ingresar o importe do beneficio gozado e os xuros de mora, mediante 

a presentación dunha autoliquidación complementaria, no prazo dun mes 

desde o incumprimento da condición.” 

 

3. Artigo 23. Un do TRTCG: 

“Un. Os beneficios fiscais que dependan do cumprimento polo contribuínte de 

calquera requisito nun momento posterior á devindicación non se aplicarán 

de oficio, deberán solicitarse expresamente polo contribuínte no período 

regulamentario de presentación da declaración do imposto, e practicaranse 

os devanditos beneficios fiscais na correspondente autoliquidación. 

No caso de declaración extemporánea sen requirimento previo, a solicitude 

deberá realizarse na presentación da declaración, e practicaranse os 

devanditos beneficios fiscais na correspondente autoliquidación. 

No suposto de que na autoliquidación presentada non se aplicasen os citados 

beneficios fiscais, non poderá rectificarse con posterioridade en canto á 

aplicación do beneficio fiscal, agás que a solicitude de rectificación se 

presentase no período regulamentario de declaración. 

A falta de solicitude do beneficio fiscal dentro do prazo regulamentario de 

declaración ou a falta da súa aplicación na autoliquidación entenderase como 

unha renuncia á súa aplicación.” 

4. Artigo 31 da Lei 2/2016, do 10 de febreiro, do solo de Galicia: 

“1. Terán a condición de solo rústico: 

a) Os terreos sometidos a algún réxime de especial protección, de 

conformidade coa lexislación sectorial de protección do dominio público 

marítimo-terrestre, hidráulico ou de infraestruturas, ou coa lexislación 

sectorial de protección dos valores agrícolas, gandeiros, forestais, 

paisaxísticos, ambientais, naturais ou culturais. 

b) Os ameazados por riscos naturais ou tecnolóxicos, incompatibles coa súa 

urbanización, tales como inundación, erosión, afundimento, incendio, 

contaminación ou calquera outro tipo de catástrofes, ou que perturben o 

ambiente ou a seguridade e a saúde. 

c) Os terreos que o plan xeral ou os instrumentos de ordenación do territorio 

non xulguen axeitados para o desenvolvemento urbanístico, considerando os 

principios de utilización racional dos recursos naturais ou de 

desenvolvemento sostible. 

2. Dentro do solo rústico distinguirase o solo rústico de protección ordinaria 

e o solo rústico de especial protección.” 

5. Artigo 49 da Lei 22/2009, do 18 de decembro, pola que se regula o sistema 

de financiamento das Comunidades Autónomas de réxime común e Cidades 

con Estatuto de Autonomía e modifícanse determinadas normas 

tributarias: 

“1. No Imposto sobre Transmisións Patrimoniais e Actos Xurídicos 

Documentados, as Comunidades Autónomas poderán asumir competencias 

normativas sobre: 

a) Tipos de gravame: En relación coa modalidade «Transmisións Patrimoniais  

Onerosas», as Comunidades Autónomas poderán regular o tipo de gravame 

en: 

Concesións administrativas. 

Transmisión de bens mobles e inmobles. 

Constitución e cesión de dereitos reais que recaian sobre mobles e inmobles, 

excepto os dereitos reais de garantía. 

Arrendamento de bens mobles e inmobles. Os modelos de contrato para o 

arrendamento de inmobles poderán ser elaborados pola propia Comunidade 

Autónoma. 

En relación coa modalidade «Actos Xurídicos Documentados», as 

Comunidades Autónomas poderán regular o tipo de gravame dos documentos 

notariais. 

b) Deducións e bonificacións da cota: As deducións e bonificacións aprobadas 

polas Comunidades Autónomas só poderán afectar ós actos e documentos 

sobre os cales as Comunidades Autónomas poden exercer capacidade 

normativa en materia de tipos de gravame conforme ó disposto na letra 

anterior. 

En todo caso, resultarán compatibles coas deducións e bonificacións 

establecidas na normativa estatal reguladora do imposto sen que poidan 

supor unha modificación delas. Estas deducións e bonificacións autonómicas 

aplicaranse con posterioridade ás reguladas pola normativa do Estado. 

2. As Comunidades Autónomas tamén poderán regular os aspectos de xestión 

e liquidación.” 

 

Con base nas disposicións citadas, e acerca da consulta formulada infórmolle 

que:  

No caso exposto, en aplicación do artigo 203 do Decreto do 8 de febreiro de 

1946 polo que se aproba a nova redacción oficial da Lei Hipotecaria, dedúcese 

que será necesario realizar un expediente de dominio que lle permita a  

inmatriculación do predio non rexistrado no Rexistro da Propiedade.  

O artigo 7.2. C do TRLITPAXD establece que: 

“2. Consideraranse transmisións patrimoniais a efectos de liquidación e pago 

do imposto: 

(...) 

C) Os expedientes de dominio, as actas de notoriedade, as actas 

complementarias de documentos públicos a que se refire o Título VI da Lei 

Hipotecaria e as certificacións expedidas para os efectos do artigo 206 da 

mesma Lei, a menos que se acredite ter satisfeito o imposto ou a exención ou 

non suxeición pola transmisión, cuxo título se supla con eles e polos mesmos 

bens que sexan obxecto duns ou outras, salvo en canto á prescrición cuxo 

prazo se computará desde a data do expediente, acta ou certificación.” 

Partindo de que o expediente de dominio ten a consideración de transmisión 

patrimonial a efectos de liquidación e pago do imposto de transmisións 

patrimoniais e actos xurídicos documentados, modalidade de transmisións 

patrimoniais onerosas, analizaremos se lle é aplicable a dedución regulada no 

artigo 16. Cinco do TRTCG. 

Para poder aplicar dita dedución teñen que darse dous requisitos: 

1º Que se trate dunha transmisión inter vivos  

2º Que teña por obxecto solo rústico 

A resposta ao primeiro requisito témola que buscar no artigo 7 do TRLITPAXD, 

no cal se regula o feito impoñible do imposto, regulando que son transmisións 

patrimoniais suxeitas ao imposto, ademais das reguladas no apartado 1, a 

efectos de liquidación e pago do mesmo tamén as reguladas no apartado 2, 

entre as que se atopan os expedientes de domino. 

Respecto do segundo requisito, o predio obxecto de transmisión ten que ter a 

cualificación de solo rústico para os efectos do artigo 31 da Lei 2/2016, do 10 

de febreiro, do solo de Galicia.  

Por tanto, se o expediente de dominio ten por obxecto un predio cualificado 

como solo rústico nos termos expresados, podería aplicarse a dedución 

regulada no artigo 16. Cinco do TRTCG.  

O que lle comunico a Vde. con efectos vinculantes, conforme ao disposto no 

apartado 1 do artigo 89 da Lei 58/2003, do 17 de decembro, Xeral Tributaria. 

